
Ụmịedemeede                                                                                                        
NdịIgbo bụ ndị e ji ndụ odudo nsọ mara, n’ihi na ha na-atụ Chukwu egwu. Ndị Igbo nwere nkwenye na 
mmadụ nwere ebe ọ na-eje ma ọ nwụọ; ma ndụ mmadụ dịrị n’ụwaa ga-egosi ma ọ ga-alọ ụwa ma ọ bụ na 
ọ gaghị alọ ụwa. Ha kwenyere na ihe mmadụ metara na-eso ezinaụlọ onye ahụ ma ọ nwụọ. Mana ndụ ndị 
Igbo na-adị n’oge ugbu a kwesịrị ka e mee ka ndị ntoroọbịa mara na ihe onye metara na-eso ya na ọ bụghị 
na ụwaa ka o biri. Ọ dịkwa mkpa ka ha mara na e jighị ndụ mmegheri na ndụ ruru inyi mara nwa afọ Igbo. 
Onye Igbo ọ bụla na-enwe ugwu ebe ọ bụla ha hụtara onwe ha, ma ọ bụ nwoke ma ọ bụ nwaanyị. Nchọcha 
a bụ nkọwasị nlegharị adịm. Ndị nchọcha ga-agba mmadụ ole na ole ajụjụ ọnụ iji mara uche ha gbasara 
isiokwu a, marakwa ma o nwere ihe dị iche n’ụdị ndụ e jiri mara ndị Igbo na ihe a na-ahụ ugbu a na ndụ ndị 
Igbo. Ebe a nọ mee nchọcha a bụ n’ala Igbo niile bụ ndị na-asụ asụsụ Igbo kpọm kwem, ndị e ji asụsụ Igbo 
were mara. Na ntụgharị uche, ọ na-egosi na ndị Igbo ụfọdụ ahapụla ihe e jiri mara ha ma biwe ndụ akọlogheli 
na ndụ ndị ọzọ gasị abụghị ejiri mara Igbo. Nke a bụ n’ihi na ha na ndị agbụrụ ọzọ na-emekọrịta. Ọ bụ nke 
a kpatara ndụ egwu agwara ọgwa jiri bata n’etiti ha. Na mbunye uche, e mere ka a mara na ndị naanọchite 
anya ụmụ Igbo n’obodo niile ga-agba mbọ ijikọta ụmụ ntoroọbịa mee ka ha mara njirimara ndị Igbo. Nke a 
gaeme ka Igbo ghara itufucha ụdịdị ha.  

Igodo okwu: Nkuzigharị, Odudo Nsọ, Ọdịnaala Igbo, Ịlọ ụwa na Akalogheli.  

  

Mkpọlite  

 Ndị Igbo bụ ụmụ nwoke na ụmụ nwaanyi ndị na-agba mbọ ihụ na ebumnobi ha mezuru, ha  bụkwa ndị na-
achọ ibi n’udo ha na ndị mmadụ ndị ọzọ. A ma ndị Igbo dịka ndị hụrụ udo n’anya, Ndị Igbo nwere njiri 
mara ha. Ndị Igbo na-edo onwe ha nsọ. Ọ dịkwazị mkpa ileghachi anya azụ n’ụdịdị e jiri mara ndị Igbo na 
ka ọ dị ugbu a. Ime ihe ọma dịka akwụkwọ nkọwa okwu siri kwuo ya, bụ ọnọdụ inwe mmụọ nke bụ ezigbo 
ọzụzụ na nnagide (Eke, 2001). Otu a ka Adams (1999) kọwakwara sị na ezi ndụ bụ ezi usoro, ezi omume, 
ịkwụwa aka ọtọ ya na njikwa onwe dịka o siri kwesị. Ọ bụkwa usoro ịma nke bụ ezi ihe na ihe ọjọọ mmadụ 
na-eme. Ọ bụ ụzọ e si abịa n’ogogo ụzọ ziri ezi ya na ime ihe ọma. Ọ hụtakwara ya dịka igosipụta iwu na 
nkwenye obodo dịka o si achịkwa obodo dịka o ziri ezi n’iwu.  

 Ugwu bụ mgbọrọgwu ma ọ bụ ide n’obodo ọ bụla n’ihe niile mmadụ na-eme. Ndị Igbo nwere ezigbo 
omume ya na ugwu ma mara ihe dị mma na ihe na-adịghị mma. Ihe ndị a  na-eme ka e nwee nkwekọrịta na 
udo nke na-eweta ezi ọganiihu n’obodo. Ugwu bụ ihe na-eme ka mmadụ mara ka o si ewe ihe ọ bụla, ma 
ihe ahụ ọ baara ya uru ma ọ bụ na ọ baraghị ya uru. Ọ na-egosi uru ihe ọ bụla bara na ndụ mmadụ.  
 

Ọ bụkwanụ uru ahụ bụ ihe na-agbaziri mmadụ ụzọ na mkpebi niile ọ na-eme ụbọchị niile nke ndụ ya; ya na 
omume niile ọ na-eme nke na-apụta ihe ka onye ahụ si ebi ndụ. Ugwu dịkwanụ n’ụdị n’ụdị dịka nzube 
obodo si dị tụmadi mgbe ọ gbasatara iwu na omenaala. Mana ọ dịkwa ka uche onye siri dị ma e kwuwe 
maka otu o siri gbasata onye. Ọ bụ mkpebi onye ọ bụla kpebiere onwe ya dịka ugwu ezinaụlọ si dị dịka o 
metụtara ọdịnaala ha; bụ ezi omume kwụ ọtọ, mmadụ inwe mmetụta, mmekọrịta mmadụ nakwa ihe nke 
mmụọ dịka ezinaụlọ si eme, ọzụzụ ụlọ akwụkwọ na ebe ndị ọzọ na-azụ mmadụ ya na ọhanaeze gbaa 
gburugburu. Ọ bụ ya kpatara na Argyle (1982) jiri kwuo na ọ gbaraọhụrụ na-ewebata ọtụtụ ihe n’ebe 
ụmụaka anyị nọ maka ọzụzụ zụchaa, onye ọzọ azụgharịa. Ọ bụ ya kpatara na onye ejisighị ike a nara ya ụra 
rahụ n’ihi ọtụtụ ihe mwebata so ikuku bụ intaneti abịa. Ọtụtụ ezi ụkpụrụ ka nne na nna tọwooro ụmụntakịrị, 
ma ndị nkụzi, ma ndị ụka, ya na ndị ọchịchị obodo n’ụdị n’ụdị.  

Nleghachi Anyazụ n’ezi ndụ e jiri mara ndi Igbo  

Ezi ndụ n’ala Igbo  

 A ma ndị Igbo dịka ndị na-ekpere Chineke nke ukwu. Ọ bụ eziokwu na ụka bịara were ọnọdụ n’ala Igbo 
mana a ma ndị Igbo dịka ndị na-atụ Chukwu egwu n’ụzọ omenaala ha si ekpere Chineke site n’ikwụba aka 
ha ọtọ ma zeere ihe ọjọọ. Ha kwenyere na a na-abịa ụwa ọzọ. Ọ bụrụ na imee ihe ọma, ị ga-alọ ụwa. O 
nwere nkwenye dịgasị iche iche ha kwenyere na ya, tụmadụ mmadụ ime ihe ọjọọ. Ha nwere nkwenye na 
onye mere ihe ọjọọ na ọ ga-eso ezinaụlọ ya ọkpụ tọrọ ọkpụ. Nke a ga-eme ka ụmụaka tawa ahụhụ ihe ha 
na-amaghị.  Ọ bụ ya kpatara ezi onye Igbo ọ bụla ji chọọ ibi ezi ndụ ka ọ ga-abụ ọ nwụọ ka a kwanyere ya 
ugwu ruru ya, site n’ili ya nke ọma na ọ bụghị ịtụba ya n’ajọ ọhịa. Ọ bụ nke a kpatara ndị nna nna ndị Igbo 
jiri wepụtachaa ụfọdụ ihe ga-enyere ha aka ibi ezi ndụ ka ọ bụrụ ihe nlere anya nye onye ọ bụla chọrọ imezi 
ndụ ya. Nke mbụ bụ agwa mmadụ; onye Igbo ọ bụla ga-abụ onye na-akpa agwa doro anya na-abụghị onye 
a na-enyo enyo. Onye na-akpa ezi agwa na Chineke na-adị n’udo, ya na mmadụ ibe ya. Onye ahụ agaghị 
abụ ede nke na-agba agba.  

 Nke ọzọ bụ ido nsọ; Nwa amaala Igbo na-edo onwe ya nsọ. Ọ bụghị ibitọgharị aka ebe niile dịka idu 
nwunye mmadụ ma ọ bụ iso nwoke na-abụghị di gị. maka na ndụ dị otu a na-eme ka ndị mmụọ weso onye 
ahụ iwe ma wetara ezinaụlọ abụmọnụ. Ọ bụ ya kpatara oge ụfọdụ  a hụ ụmụaka ezinaụlọ ka ha na-emegheri. 
Nwokorobịa tochaa ọ gaghị aba n’ihe, ọ bụrụ akọloghelii na onye aṅụrụma. Ndị Igbo naewepụtakwa mgbe 
n’afọ ha ji achọ iru chineke ka ha na Chineke dị n’udo. Ọ bụrụ onye mere ihe ọjọọ, o jiri oge ahụ chọọ ihu 
Chineke ma kpụọ arụ ka ihe ọjọọ ghara iso ya. O nwere ihe ala na-asọ nsọ onye ọ bụla kwesịrị ka ọ mara 
ma zeere ya. Nke a ga-eme ka ala dị nsọ ka ndụ na mmekọrịta mmadụ na ibe ya wee dị mma ka obodo nwee 
ike ịga n’ihu.  

 N’agbanyeghị nke a, e nwekwara ụkpụrụ akara aka n’ala Igbo. Ha bụ ndị a . Eziokwu, mwedanala, 
obiumeala, ịdịmma, obiọma, nnabata ọbịa, ime amara, ịdị nsọ tupu alụmalụ, ịkwanyere nne na nna ugwu, 
ya na ndị okenye. Ikwanyere ndị ọnụ na-eru n’okwu n’obodo ugwu, irụsị ọrụ ike na igba mbọ dịka 
Gbdegesin (1991) siri hazie ya. Ndị nchọcha lebara anya n’ihe ndi a:  

Ndụ dị nsọ nke ndị Igbo  

 Ndị Igbo na-ekwu okwu sị na ndụ bụ isi. Ndị Igbo ejighi ndụ mmadụ egwu egwu. Maka nke a, ha nwere 
nkwenye maka ihe a naghị ahụ anya bụ Chukwu Okike, ịdị nsọ nke mmadụ, omenaala, ọdịnaala, nkwenye 

dị iche iche na okike. Ọ bụ ya kpatara na Igbo na-ekwu okwu sị na ndụ bụ na ntị n’ihi na ọ bụ ọnụnụ ihe 
ga-eme ka mmadụ bie ezi ndụ ma rube isi n’ihe iwu na omenaala kwuru ka mmadụ mee.  
 

Nkwenye n’ihe a naghị ahụ anya ma ọ bụ nke a hụrụ anya mana ọ gbagwojuru anya, dịka anyanwụ, 
kpakpando, urukpu, eke na ogwurugwu, orimiri, ugwu wee diri gawa. Mana n’ihe niile ndị a, ihe kacha 
onye Igbo mkpa bụ ka o bie ezi ndụ bụ ndụ bụ ndụ nke udo dị n’ime ya. Ọ bụ ya kpatara nwa amaala Igbo 
ga-eji zeere ihe niile nke ga-ewetara ya nsogbu. ‘Maka na onye nyowe ihe nọ n’ọnụ, ihe nọ n’ọnụ enyowe 
ya’.  

 O nwere ụdịdị ntọ ma ọ bụ ụkpụrụ ezi nwa amaala Igbo ọ bụla kwesịrị iso dịka mmụọ na mmadụ na-ele 
anya n’aka onye ọ bụla ka onye ahụ were tọọ atọọ dịka: ikwu eziokwu mweda n’ala, ịdị nwayọọ, ịdị mma, 
obiọma, ime mma, obi ebere, imere mmadụ ihe, ịdị nsọ tụmadụ onye alụbeghị di na nwunye. Isọpụrụ nne 
na nna, Ịrụsi ọrụ ike were dịrị gawa dịka Gbadegesin (1991) siri kwuo ya. A kọwasịrị ụfọdụ n’ihe ndị a dịka 
ndị a :  

Mkpa ndụ mmadụ dị  

 Ndụ dị nnukwu mkpa n’ebe onye Igbo ọ bụla nọ. Ọ bụ ya kpatara onye Igbo na-ekwu okwu gbasara ọdịniihu 
ọ sị na ndụ bụ isi. Nke a pụtara na ọ bụ ya dị ndụ ya emewe ihe a na-ekwu maka ya. Ọ bụ ya kpatara ndị 
Igbo ejighi ndụ ha egwu egwu kama ha ga-eme ihe ọ bụla kwere ha omume ihụ na ha chekwabara ndụ ha. 
Ụfọdụ na-eje n’afa, ụfọdụ na-agọ ọfọ dị iche iche, ụfọdụ achụwa aja. Ihe a niile bụ ichekwaba ndụ ahụ dị 
oke ọnụ ahịa. nke kpatara na onye gburu onwe ya n’ala Igbo jiri mee arụ kacha arụ. A gaghị eli onye ahụ 
eli n’ihi na mmehie o mere, ala na-asọ ya nsọ. Ọ bụna nwa e bu n’afọ, ndị Igbo were ya na ọ bụrụla mmadụ. 
Ọ bụrụ na e wepụ ime ahụ ọ bụ nsọ ala ka onye ahụ mere. Nke a bụ igosi otu Igbo si ewe ndụ mmadụ. Ọ 
bụrụgodụ na a maghị ụma wepụ ime ahụ, a ga-elezi nwaanyị ahụ anya dịka onye mụrụ nwa site 
n’ịkpachapụrụ ya anya ma mee ka ahụ sie ya ike ngwa ngwa.  
 

Ugwu nye okenye, nne na nna  

 Ndị Igbo na-akwanyere okenye ugwu ruru ya ma na-akwanyekwara nne na nna, n’ihi na ọ bụ site na ha ka 
ha siri pụta ụwa. Ha nwekwara nkwenye na okwu okenye kwuru ya na okwu ndị nne na nna na-adị ire. Ma 
ndị Igbo na-ekwu sị na ndụ bụ na ntị ma okwu okenye bụ okwu mmụọ. Ndị Igbo nwekwara nkwenye na 
onye na-elekọta onye isi awọ, ga-adị ogologo ndụ. Ma ọ bụ na ọrụ ụmụ ilekọta ndị mụrụ ha dịka Okeke 
(2019) si kọwaa mgbe a na-ajụ ya ajụjụ ọnụ na Nsụka ka ọnwa Mee dị na mkpụrụ ụbọchị anọ na ụmụaka 
ga-abụ ndị nwere nsọpụrụ, ndị na-ekwu eziokwu ka ihe were dịrị ha mma.  
 

 Ndị Igbo ejikwaghị ile ọbịa egwu egwu. A maara ndị Igbo ama n’ihapụ ihe ha nwere maka oye ọbịa ịhụ na 
obi dị ya mma. Obiakor, Onuora, Obayi & Chinagolum (2019) kwuru na njirimara nwa amaala Igbo bụ 
nkwenye ha na ụgwọ dị n’ilekọta ọbịa n’ụwaa nakwa ụwa na-abịa. Ndị Igbo nwere nkwenye na ọbịa agaghị 
abịagbu onye nabatara ya, ma chekwaba ya. Ọ bụ eziokwu na n’ụwa ọgbara ọhụrụ na-emezi ka nkwenye a 
na-ama jijiji n’ihi na ndị oso chi egbu karịrị n’ụwa taa na mmadụ amakwaghị onye bụ onye. Mana nkwenye 
ahụ ka dịrịrị, ya mere okwu nke Igbo na-ekwu sị “Ọbịara be onye abịagbula ya, ọ laba, mkpunkpu apụkwala 
ya”. Ndị Igbo nwere nkwenye na nwagbọghọ kwesịrị ịsọpụrụ ndị mụrụ ya tụmadụ nne ya site n’idobe onwe 
ya nsọ tupu ọ lụọ di. Nke a ga-eme ka nne ya nwee ugwu pụrụ iche n’anya ndị ọgọ ya na ọ zụrụ nwa ya 
nkeọma.  Nke a bụ otu ụzọ ụmụagbọghọ ji asọpụrụ ndị mụrụ ha ma kwanyere onwe ha ugwu. Nwaanyị ọ 
bụla a lụtara n’ezi ọ bụla, di ya chọpụta na nwunye ya amaghị nwoke ọ bụla tupu ọ lụọ di, nwoke ahụ 
gaenwe ugo ma mere nwunye ya ememe iji jaa ya mma maka ido arụ ya nsọ nye ya bụ di ya. Nwoke ahụ 
na-etu ugo dị egwu ma zụọ akwa kara aka nye ọgọ ya nwaanyị iji kelee ya n’oke ọrụ ahụ ọ rụrụ. Nke a mere 
nwoke ejighị atụ ụjọ ma nwunye ya ọ ga-emegheri emegheri n’ihi na o jidere onwe ya mgbe ọ lụbeghị di.  

 Ọ bụ ezie na ndị Igbo chọrọ nwaanyị amaghị nwoke mana ụmụ nwoke adịghị otu ahụ. O nweghị onye na-
enyocha nwoke ma o jekwuru nwaanyị ma ọ bụ na o jekwughị. Maka na e weere ya na ikpe a naghị ama 
nwoke. Ọ bụ ezie na nka dị mana ode sịrị na ihe dị nwaanyị ime mma dịkwa onye tụrụ ya ime mma, n’ihi 
na nwoke kwesịrị idobe onwe ya nsọ tupu ọ lụọ nwaanyị nwee ọjụ na di ya zuru oke ma dịkwa nsọ.   

Irụsi ọrụ ike  

 Ndị Igbo kwenyere na uru dị n’ịrụsi ọrụ ike. Ọghọm adịghị ya. Ha kwenyesiri ike na onye arụghị, ya erila. 
Ọ bụ nke a kpatara n’akụkụ ụwa niile, a ga-ahụrịrị onye Igbo. Ọ bụ maka ịgba mbọ ha n’ọrụ. Maka na aka 
aja aja na-ebute onụ mmanụ mmanụ. Ọ bụ ọrụ ugbo na ịzụ ahịa ka e jiri mara ndị Igbo nke ha na-eme gbaa 
ụwa niile gburu gburu. Ndị Igbo naarụkwa ọrụ aka dị iche iche dịka ịkpụ ụzụ, ịkwa nka, ịkụ azụ na ọrụ ndị 
ọzọ gasị. Onye ọ bụla na nke ya; ma ụmụ nwoke ma ụmụ nwaanyị, onye ọ bụla na-anwa oke ya.  

Ikwu eziokwu na ịkwụba aka ọtọ   

 Akara ndị a bụgasị akara e jiri mara ndị Igbo. Onye ọ bụla a maara na ọ na-ekwu eziokwu, ndị Igbo ejighị 
onye dị otu a egwu egwu n’ihi na e mee elu mee ala, ebe ọ kwụ ka ọ kwụ. Onye ọ bụla a maara na-ekwu 
eziokwu na-enwe nsọpụrụ. Ọha na eze ga na-akwanyere onye ahụ ugwu. Ọ bụ n’ikwu eziokwu ka ndị Igbo 
gbadoro ụkwụ were na-echi ọzọ n’ihi na onye ọzọ ga-abụ onye eziokwu. Ọ bụghị onye a naenyo enyo. Ya 
bu na ihe dị mma dị mma. Ebe ọ bụla ị hụrụ ka e dobere onye eziokwu n’akụkụ, mara na o nwere ihe nzuzo 
dị n’ihe ahụ a na-eme ebe ahụ.  
 
Ihe ọzọ ndị Igbo na-eleba anya ma na-agbara ya ọsọ  

 Ọ bụ eziokwu na omume ndị Igbo agbanweela nnukwu n’ihi ihe ụwa nyere. Ha apụọla bikọọ ọnụ ha na ndị 
mba ọzọ. Ụfọdụ n’ime ha ahụla ọtụtụ ihe chara ha anya ma chọọ ibi ndụ a gwara ọgwa bụ ndụ ndị Igbo na-
asọ nsọ dịka:  

Mpụ na aghụghọ  

Okwu a bụ mpụ na aghụghọ dịka ọ bụzi ihe e jiri mara ụwa n’oge ugbu a. Ọ batara biri n’obodo 
anyị nke bụ na akụkụ niile na a na-ahụta ya na ndụ ndị mmadụ. A bịa n’ihe gbasara ndị ọchịchị dịka Odey 
(2003) si kwuo ya na ọ bụzị ara na-ayị ụmụ mmadụ. Nke a were bụrụ eziokwu n’ihi na a ga-ahụ mmadụ 
ka ọ na-ekwu ihe ọzọ a maghị na ọ bụ ihe ọzọ ka o bu n’obi. Ọ bụ naanị onye na-awị ara na-eme omume 
dị otu ahụ ma na-aga n’ihu. E lebaa anya nke ọma a hụ na ọ bụ ara na-awị ụmụ mmadụ n’ihi mpụ na 
aghụghọ. Mmadụ dị otu ahụ achọghị ịma onye ọ na-emegbu naanị uru ọ gaenweta na ya ka ọ chọrọ ịma. 
Nke a were bụrụ nsogbu nye obodo anyị tụmadụ ụmụ Igbo ndị e jiri ibi ezi ndụ mara n’oge gara aga. 
Achebe (1983) siri na mpụ na aghụghọ nweziri ogogo dị iche iche n’ala Igbo. Nke a pụtara na ọgbọ ọ bụla 
nwere nke ha n’ụdị n’ụdị. Onye nọrọ n’akụkụ nke ya, ọ na-arụ ala. E lebaa anya nke ọma a chọpụta na ọ 
bụ oke ọchịchọ na okomoko tinyere ụmụ mmadụ na ndụ dị otu a. Onye ọ bụla chọrọ ka a nụ aha ya, ka a 
sị na ya kacha ndị ọzọ, ka mmadụ niile sọpụrụ ya ma tụọ egwu ya. Ha chefuo na ihe ụwa nọ n’ụwa; chefuo 
ụdịdị e jiri mara ndị Igbo. Ọ bụ ezie na ha na-agba mbọ mana ọ bụ n’ezi ihe ka ha na-enwe otuto.  

Akwụna akwụna n’ala Igbo  

N’oge mbụ n’ala Igbo, onye ọ bụla a hụrụ na-agba ashawo ma ọ bụ akwụna, a na-asị na onye ahụ 
na-ebutere ezinaụlọ ihere. Ikwu ya na ibe ya, anaghị enwe ọnụ okwu n’obodo. Onugwu (2019) n’ajụjụ ọnụ 
a gbara ya na Mbaukwu n’Ọka Saụtụ n’ọnwa November 10, kwuru si na ụfọdụ ébe, a na-akpọ ya arụ. Onye 
ọ bụla na-eme ya n’obodo a na-amapụ ya. Ma ndị ahụ ga-eme usoro dị iche iche ka e wee mee ka obi jụrụ 
ndị mmụọ n’ihi na ọ bụghị n’efu. Mana Achebe (2011) sị na nke ahụ abụkwaghị ihe ndị ntoroọbịa chọrọ 
ịma n’oge ugbu a. Ihe onye ọ bụla chọrọ bụ ụzọ akụnaụba. Ọ bụrụ na okenye na-ekwu maka ndụ ashawo 
ma ọ bụ akwụna. Ọ bụrụ na onye ahụ bụ onye mgbe ochie. Ụmụ ntoroọbịa ejikweghị anya ọma achụ ego 

n’ihi na ọ bụ ihe ụwa ha nyere. Ọ bụrụ ihe dị mkpa ka e doo ha anya na ihe niile abụghị ego. Ndị Igbo bụ 
ndị na-edo arụ ha nsọ n’ihi Chineke maka na ha nwere nkwenye na ihe onye metere na-adịrị ya.  

Ise ahịhịa ma ọ bụ anwụrụ  

Ahịhịa ma ọ bụ anwụrụ bụ ọgwụ ike nke na-etigheri ndị mmadụ anya ma na-akwasa ụbụrụ. Ụfọdụ 
na-etinye n’ọnụ, ụfọdụ na-etinye n’imi ma ọ bụ na nri ha na-eri. Ahịhịa dị n’ụdị n’ụdị. O nwere nke ndị 
okenye na-akpọ ụtaba. Nke a bụ n’imi ka ha na-akpọ ya. Ụfọdụ na-arachakwa aracha. Mana ụdị anwụrụ 
ike nke na-etipụ ndị mmadụ ara ka a naakpọ ‘igbo’. Ọtụtụ ndị ntoroọbịa alaala n’iyi maka ahịhịa ha na-
ese. Ndị dibịa ma nke oyibo ma nke Igbo nwere ụzọ ha si eji anwụrụ ma ọ bụ ahịhịa agwọ nrịanrịa. mana 
ha ga-ama nke ga-ezuru onye ahụ mana mgbe onye ahụ jiri aka ya were ahịahịa sewe iji mee onwe ya ka 
ọ dị elu ma gbasie ike ọ bụrụ mmadụ ịchọ okwu nke Igbokwe (1997) kpọrọ ‘mmebi ọgwụ’. Agbụrụ ọ bụla 
yịrị ara n’ala Igbo ndị Igbo na-eze agbụrụ ahụ eze ka ha ghara izote ajọ agbụrụ. Ọ bụ ya kpatara ụmụ 
mmadụ ga-eji hie aka abụọ n’anya ghara iji aka ha wetere ndị a ma ama na agbụrụ ha na-ayị ara. Ọ bụ ya 
kpatara onye ọ bụla na-alụ nwaanyị ji ajụ ase ka o wee zote ezi agbụrụ na ọ bụghị agbụrụ ndị ara.  

 

Otu Nzuzo  

  Otu nzuzo bụ otu ndị mmadụ na-eme na nzuzo. Ọ bụ naanị ha maara ihe jikọrọ ha. Ma ha na-enwe 
akara ha ji ama onwe ha. O nwekwara ihe mere ha ji bụrụ otu nzuzo n’ihi na ihe a na-eme na nzuzo bụ ihe 
a na-eme na nzuzo bụ ihe jọrọ njọ. Ọ bụghị na ha na-eme ya n’uchichi kama o nwere ihe ha na-eme ha 
achọghị ka onye ọzọ nụ n’ihi na ọ bụghị ihe dị mma. Anichebe (2018) kwuru sị na otu nzuzo bụ nkwenye 
na usoro okpukpe ma ọ bụ nghọta. Ọ bụ ya kpatara o jiri bụrụ ka ndị si kwenye, ya na nghọta ndị. Anichebe  
gakwara n’ihu kọwaa otu nzuzo dịka ndị nwere nkwekọrịta n’otu ihe ma ṅụọ iyi na mmụọ ma ọ bụ jiri 
ọbara gbaa ndụ nke ga-eme ka onye ọ bụla n’ime ha tụọ oke egwu.  ga-etinye ike dịkwa egwu n’ime onye 
otu nke ga-eme ka onye ọ bụla esoghi n’otu ahụ tụọ ha egwu.  

  

Akwa Mbenike  

 A ma ndị Igbo ama dịka ndị na-eyichi onwe ha nke ọma. Ụmụ nwaanyị na-eyi akwa na-ekpuchi ọtọ ha ma 
mee ka akwa ahụ gbadaa nke ọma. Mana oge ugbu a, ụmụ nwaanyị ga-egosi ọtọ ha site n’ikpughe ahụ ha. 
Nke a na-egosi onye edobeghị onwe ya nsọ. Mgbe ọ bụla a hụrụ onye dị otu a, ihe mbụ na-abịa mmadụ 
n’uche bụ na onye ahụ alaala n’iyi. Mana ngwakọrịta ndị Igbo na ndị mba ọzọ emeela ka ọ dị ka ọ bụ otu o 
kwesịrị ka ọ dị.  

Ihe butere mgbanwe dị otu a bụ:   

1. Ngwakọrịta ndị Igbo na mba ndị ọzọ  
Mgbe ndị Igbo na-agagharị n’obodo dị iche iche ha na-enwe mmekọ, na-amụta omume 

dịgasị iche iche. Ọ bụ ya ka akwụkwọ Baibụl na ndị kọrịnt nke mbụ (1Cor. 15:33) ji kwuo na 
mmekọrịta agwa ọjọọ na-emebi agwa ọma. Nke a bụ eziokwu n’ihi na onye anaghị ezu ori sowe 
onye na-ezu ori, o bido zuwe ori.  

2. Nka na ụzụ dịka o siri gbaa ụwa buruburu  
Igwe mgbasa ozi dịka ekwentị na ihe ndị ọzọ na-enye aka na mgbasa ozi mere ka ndị 

mmadụ naahụ onyonyoo n’ihe na-eme na mba ndị ọzọ, naeṅomi ha ma na-akpakwa agwa ha. Ebe 
ha na-ahụta ụzọ ahụ dịka ụzọ dị mfe ma maa mma.  

Oke ọchịchọ na mpụ  

Onye ọ bụla chọrọ ịba ọgaranya n’ike. N’ihi ya mpụ a na-arị ibe ya elu; ma ụmụaka ma ndị okenye, 
anya onye ọ bụla dị n’ego. O nweghị ihe bụ n’efu. Ihe ọ bụla mmadụ rịọrọ mmadụ ibe ya ka o meere ya, 
ihe ọzọ a ga-atụ anya ya bụ ego ole ọ ga-apụta.  

Nkọwasị okwu ụfọdụ     

Nkuzigharị   

 Nkụzigharị bụ ime ka mmadụ mata ihe dị adị mmadụ kwesịrị ka ọ mara mana ọ maghị ya. Nke a gosiri na 
o nwere oghere dị nke e kwesịrị ka e mechie n’ihi na o kwesighị ka ọ dị otu a. o gosikwara na ọnọdụ 
gbanwere nke uku mere na a chọpụtara na ihe adịghịkwa ka ọ dị na mbụ. Ọ bụrụ na a hapụ ya na ihe ga-
emebi; ọ ka mma na e bidoro n’oge were gbachibe ka ihe were dị mma.  

Odudo Nsọ   

 Odudo nsọ bụ mmadụ idebe onwe ya ọcha ghara itinye aka n’ihe rụrụ arụ. Ọ bụ mmadụ ịkwanyere onwe 
ya ugwu ghara ime ihe ọ bụla ọ ga-abụ onye nụ ntị echie. Ma ọ bụ mee ihe mmadụ ga-eji kọchaa ya ma ọ 
bụ gbụọ asọ ma ọ bụrụ na a nụ ya. Odudo nsọ gụnyere nwaanyị ijikwa onwe ya nke ọma ka ọ ghara ịtụta 
ime mkpuke. Nwaanyị nọ na di kwesịrị ikwanyere di ya ugwu site otu o si ebi ndụ, eyi akwa nakwa otu o 
si ebi ndụ.  

Ọdịnaala Igbo  

Ọdịnaala Igbo bụ ihe e jiri mara ndị Igbo. Ọ bụ omenaala ndị Igbo. O nweghị ihe ga-eme ka a 
gbanwee ya n’ihi na ọ bụ ọ dị adị. Ọdịnaala bụ onye tote otokwuru. Dịka  
Mbah na Mbah, Ikeokwu,Okeke,Nweze,Ugwuona,Akaeze,Onu,Eze,Prezi na Odii si kwuo na ọdịnaala bụ 
ọdị be ndị. Nke pụtara na a naechekwa ya ka ọ ghara ifu efu. Nke a nwere ike ịbụ ka ndị si eri nri, ka ndi si 
esi nri, ka ndị si eyi akwa, ka ndị si alụ nwaanyị, ya na ihe ndị ọzọ gasị. Ndị Igbo na-ekwu okwu si na ije 
nwaanyị dịka ụzọ iyi maka ọ naghị echi echi. Otu ahụ ka omenaala dị, ọ naghị echi echi. O nwere ezinaụlọ 
e jiri arụrụala were mara. Ha nọgidesie ike n’ime ya ọ ghọọ ọdịnaala nye ha.       
 Ịlọ Ụwa  

 Ịlọ ụwa bụ ịpụta ụwa ọzọ mgbe onye ahụ bichara ndụ ma nwụọ. Ọ bụrụ na onye ahụ biri ndụ ziri ezi, onye 
ahụ gaapụta ọzọ ibidokwa ndụ n’isi tụmadụ ọ bụrụ na onye ahụ arụzughị ihe ọ bịara ụwa ịrụ. A ga-amụ 
onye ahụ dịka nwa ọhụrụ, ọ pụta biwe ndụ dịka ụmụaka ndị ọzọ. Mana o nwere ihe ga-egosi na nwa ahụ 
abụghị dịka ụmụaka ndị ọzọ si adị n’ihi na omume ya ga-adị iche. Ọ bụ ya ga-eme ka ndị mụrụ ya jụwa ase 
iji mara ihe na-eme. Oge ahụ ka a ga-agwa ha na ọ lọrọ ụwa ma gwa ha onye ahụ lọrọ ụwa.   

Akọlogheli  

 Akọlogheli bụ onye na-emegheri emegheri. Ọ na- 
abụkarị ụmụ nwoke ka a na-ahụkarị n’ụdị ọnọdụ a. Nke a bụ onye a kwadoolu aku, nye ya nkwado dị egwu 
nke e chere na onye ahụ ga-akwụdo na ya; mana onye ahụ enweghị ike iguzo. Ụfọdụ bụ ihe onye ahụ ji aka 
ya wetara onwe ya. Ụfọdụ bụ nke mmadụ wetaara onye ahụ site n’iduhie onye ahụ. Ụfọdụ akọloghelii bụ 
mmanya naara ha uche. Ụfọdụ abụrụ ihe esere ese naara ha uche. Ụfọdụ abụrụ ụmụ nwaanyị ka ha na-eso. 
Ihe niile ha nwetara bụ ụmụ nwaanyị nwe ya. Ebe ọ bụla ọ nụrụ ụṅara nwaanyị ọ gaa ebe ahụ. Ọgaghị 
echetakwa ihe ọzọ ma ọ bụghị nwaanyị. Ọ bụ ya kpatara ụfọdụ ụmụ nwoke ga-eji laa be nwaanyị abụghị 
nwunye ha ma biri ebe ahụ ma ihere agaghị eme ya.  

Ajụjụ ọnụ a gbara ndị mmadụ na steeti ise ndị Igbo bụ ndị a:  

1. O nwere ihe gosiri na ụmụ Igbo gahiere ụzọ n’omume ha?  
2. E nwere odudo nsọ n’ala Igbo taa?  
3. Ọ dị mkpa nkụzigharị mjirimara Igbo nye ụmụ ntoroọbịa?  
4. Nkuzi a okwesịrị ịbụ gabasara, nsọpụrụ, iyi akwa na ekele?  
5. Ọ ka mma ikụzi ya n’intanet,ụlọụka, ụlọakwụkwọ na ọgbakọ ebe ndị ntoroọbịa na-agbakọ?  

Usoro Nchọcha  

E ji ntụlegharị adịm mee nchọcha a n’ihi na ọ bụ ihe dị adị a chọrọ ka e nyochaa mara ma ọ ka 
dịkwa ma ọ bụ na ọ dịghịkwa dịka  Ali, (2006) si kwuo ya. Ọ ga-enye aka ịmata ma ịhe a na-eche, ọ bụ 
eziokwu ka ọ bụghị.  

 Nsere gụnyere mmadụ 150 sitere na steeti ise ndị Igbo. Mmadụ 30 na steeti ọ bụla. O nweghi usoro e siri 
mee nsere. Ajụjụ ọnụ a agbara, a ga-eji pasenti were gụkọọ mara ndị kwere na ndị ekweghị.  
Ụsa Nchọcha  

Ụsa nchọcha e nwere na steeti ise e nwere n’ala Igbo bụ nke   

a:     

  

Steeti Abia  Éé  Éè  

1  . O nwere ihe gosiri na ụmụ Igbo gahiere ụzọ n’omume ha?  100%    

2  E nwere odudo nsọ n’ala Igbo    34% 
    

66 
%  

3  Ọ dị mkpa nkụzigharị mjiri mara Igbo nye ụmụntoroọbịa?  100%    

4  Nkuzi ekwesịrị ime bụ ihe gbasara nsọpụrụ,iyi akwa,ekele    100%    

5  Ọ ka mma ikuzi ya n’intanet, ụlọụka,  
ụlọakwụkwọ, na ọgbakọ                                

100%    

  

Ebe ndị ntoroọbịa na-anọ    

    SteetiAnambra  Éé     Éè   

1  O nwere ihe gosiri na ụmụ Igbo gahiere ụzọ n’omume ha?  100%    

2  E nwere odudo nsọ n’ala Igbo    40%  60%  
3  Ọ dị mkpa nkụzigharị mjiri mara Igbo nye ụmụntoroọbịa  100%    

4  Nkuzi ekwesịrị ime bụ ihe gbasara  
nsọpụrụ,iyi akwa,ekele     

100%    

5  Ọ ka mma ikuzi ya n’intanet, ụlọụka, ụlọakwụkwọ, na  ọgbakọ         100%    

       Ebe  
ndị ntoroọbịa na-anọ  

  Ebonyi      
1  O nwere ihe gosiri na ụmụ Igbo gahiere ụzọ n’omume ha  100%    

2  E nwere odudo nsọ n’ala Igbo    15%  85%  
3  . Ọ dị mkpa nkụzigharị mjiri mara Igbo nye ụmụntoroọbịa?    100%    

4  Nkuzi ekwesịrị ime bụ ihe gbasara nsọpụrụ,iyi akwa,ekele    93%  7%  

5  Ọ ka mma ikuzi ya n’intanet, ụlọụka,  
ụlọakwụkwọ, na      ọgbakọ           

100%    

Ebe ndị ntoroọbịa na-anọ               Steeti Enugwu  

1  O nwere ihe gosiri na ụmụ Igbo gahiere ụzọ n’omume ha?    100%    

2  E nwere odudo nsọ n’ala Igbo    30%  70%  
3  Ọ dị mkpa nkụzigharị mjiri mara Igbo nye ụmụntoroọbịa?     100%    

4  Nkuzi ekwesịrị ime bụ ihe gbasara nsọpụrụ,iyi akwa,ekele  100%     

5  Ọ ka mma ikuzi ya n’intanet, ụlọụka,  
ụlọakwụkwọ, na          ọgbakọ              

100%    

  

Ebe ndị ntoroọbịa na-anọ  

Steeti Imo  

1  O nwere ihe gosiri na ụmụ Igbo gahiere ụzọ n’omume ha  100%    

2  . E nwere odudo nsọ n’ala Igbo   22%  80%  
3  Ọ dị mkpa nkụzigharị mjiri mara Igbo nye ụmụntoroọbịa?  100%    

4  Nkuzi ekwesịrị ime bụ ihe gbasara  100%    
 nsọpụrụ,iyi akwa,ekele      
5  Ọ ka mma ikuzi ya n’intanet, ụlọụka,  

ụlọakwụkwọ, na        ọgbakọ                
100%    

  

Ebe ndị ntoroọbịa na-anọ.  

Ụsa ajụjụ ndị Abia steeti gosiri na ajụjụ niile a jụrụ ha na ha kwadoro ya.  Steeti Abia kwadoro na Igbo 
abụkwaghị ihe e jiri mara ya n’omume, site na mmadụ 30 nke bụ100% ikwado na nsogbu dị. Abia 
kwadosikwara ike na odudo nsọ alaala ebe mmadụ iri sị na a ka nwere odudo nsọ mana mmadụ 20 jụwara 
isi na e nweghizi.  

Ndị Steeti Anambara na-ekwukwa otu ihe ahụ maka na mmadụ 12 sịrị na a ka nwere odudo nsọ ebe mmadụ 
18 sị na e nweghịzị. Ụsa ndị a na-egosi na odudo nsọ adịghịkwa ire na ndụ ndị Igbo. Ajụjụ ndị ọzọ, mmadụ 

30 kwadoro na e nwere nsogbu nke pụtara 100%. Naanị mmadụ ise siri na e nwere odudo nsọ nke pụtara 
15% ma mmadụ 25 kwuru na odudo nsọ adịghịkwa nke pụtara 85%. A bịa n’ụdị nkuzi e kwesịrị inwe, naanị 
mmadụ abụọ sịrị na o kwesighị ka a kụzigharịa ihe ọ bụla; ma mmadụ 28 sịrị na ọ dị nnukwu mkpa 
ikuzigharị ihe nke pụtara 93%.  

 Steeti Enugu si na e newghi odudo nsọ n’ala Igbo taa n’ihi na mmadụ 21 n’ime mmadụ 30 a gbara ajụjụ 
ọnụ kwuru nke a. Naanị mmadụ 9 sịrị na a ka nwere nke bụ naanị 30% ndị a gbara ajụjụ ọnụ. Ndị Imo were 
kwụdosie ike na odudo nsọ alaala. Naanị mmadụ 6 sịrị na odudo ka dị na Steeti Imo nke pụtara 20% bụ ndị 
zara azịza; ma mmadụ 24 n’ime 30 sịrị mba na odudo nsọ alaala nke pụtara 80%.  

Ntụgharịuche  
 N’itụgharịuche n’ụsa e nwetere na nchọcha a, ọ pụtara na ndị Igbo ehiela ụzọ n’ihe gbasara odudo nsọ. Ebe 
mmadụ 30 na steeti ọ bụla e jiri mee nchọcha na-ekwu otu ihe, a mara na ihe ha na-ekwu bụ eziokwu. Ụfọdụ 
ndị sịrị na a ka nwere odudo nsọ na-ekwu ma ọnụ akaghị ha aka n’ihi na ha na-ekwu na-achịkwa ọchị, nke 
gosiri na ihe ha na-ekwu esighi n’ala obi ha pụta. Ebe ndị okenye a gbara ajụjụ ọnụ naekwukarị bụ maka 
ekele na otu ụmụ Igbo si eyi akwa, tụmadụ ụmụ nwaanyị. O nwere onye nke siri na nsọpụrụ alaala n’ihi na 
nwata anakwaghị ekele okenye ma ọhụ ya. Ọ bụ ya ka ya jiri jụ nwaanyị nwa ya nwoke kpọtaara ya ka nwa 
ya lụwa. Nwata amaghị na ọ bụ ya bụ nna onye chọrọ ịlụ ya, wee gba ya nkịtị. Nwoke sị nwa ya nwoke na 
ọ gaghị alụ ya.  

Nchịkọta   

 Nchọcha gosiri na ihe dị iche dị na ndụ ndị Igbo karichaa n’odudo nsọ. Ọ bụ ya kpatara o ji dị mkpa na a 
kuzigharịrị ihe gbasara ndụ ndị Igbo nye ụmụ na-etolite etolite ka ha mara na ọ dị mkpa. Ọ bụ ya bụ mkpu 
a na-eti gbasara omenaala na asụsụ Igbo n’ihi na ọ bụrụ na a maghị ihe e mere ya na nsogbu ga-adị; maka 
na ọtụtụ ndị mmadụ amaghị aka nri ha na aka ekpe ha n’ebe asụsụ Igbo nọ.  

Mbunye Uche   

 Site na nchọpụta e mere ọ dị mkpa ka a na-ewepụta oge a ga-eji na-akụzi maka omenaala n’ụlọ ọgbakọ 
oriri na ọṅụṅụ ebe ụmụ ntoroọbịa na-anọ. O kwesikwara ka ndị ụkọchukwu na-akụzi ihe gbasara omenaala 
na odudo nsọ dịka ndị Igbo si ezube ya, n’ihi na ọ bụ ihe akwụkwọ nsọ naakuzikwu. Ọzọ bụzi n’igwe 
mgbasa ozi ekwentị ebe ụmụ ntoroọbịa na-agụ mgbe ọ bụla.  

